
Lingua e literatura Galega 
"A violencia sexual contra as mulleres e as nenas ten as súas raíces en
séculos  de  dominación  masculina.  Non  esquezamos  que  as
desigualdades  de  xénero  que  alimentan  a  cultura  da  violación  son
esencialmente  unha  cuestión  de  desequilibrio  de  poder". —  António

Guterres, Secretario Xeral da ONU 

[Na páxina oficial do 25N da ONU, https://www.un.org/es/events/endviolenceday/]

Por que debemos eliminar a violencia contra a muller

A violencia  contra  mulleres  e nenas  é unha  das  violacións  dos  dereitos  humanos  máis  estendidas,
persistentes e devastadoras do mundo actual sobre as que apenas se informa debido á impunidade da cal
gozan os perpetradores, e o silencio, a estigmatización e a vergoña que sofren as vítimas.

Exercicio:

1. Coa axuda dun dicionario ou da profesora, define: persistente, devastador, impunidade, perpetrador,
estigmatización e vergoña.

Lectura de textos
Texto 1:  

“O muro” de Carlos Negro en Masculino singular, Xerais, 2016. (páx. 39)

os nenos non choran as nenas non pegan

os padriños dan puros as madriñas dan bicos

os vampiros asustan as vampiresas seducen

os tigres dan medo as tigresas dan sexo

os vellos son verdes as vellas son bruxas

os caixeiros dan cartos as caixeiras dan bolsas

os pais fan a patria as nais fan a cama

os soldados a guerra o amor a soldadeira

o mozo o coche a moza o escote

os poetas as musas as poetisas as flores

morfema o masculino estigma o feminino.

E ti, que opinas do que di o poema?

Texto 2:  FARTAS, PERO IMPARÁBEIS!  (Manifesto do STEG)

Atopámonos finalizando o ano 2021 e continuamos igual ou peor que en anos anteriores no que se refire á violencia
machista.
O tempo pasa; a situación crítica das mulleres neste mundo, non.
En concreto, no Estado Español, no ano 2020 foron asasinadas  45 mulleres e, no que vai de ano 2021, a 13 de
outubro de 2021, foron asasinadas 36 mulleres, deixando a 21 menores orfos. Se facemos unha análise das idades
nas que se sitúan estas mulleres asasinadas flutúan entre 25 a máis nova e 81 anos a maior.  Son mulleres de
xeracións moi afastadas no tempo pero achegadas no xeito de rematar as súas vidas. A violencia machista
non sabe de idade nin de xeracións, como podemos comprobar. Este problema social non está resolto nin se

ten  aínda  a  suficiente
conciencia  sobre  el  como
para  poder  denuncialo  no

momento no que se percibe dun xeito persoal ou achegado (ata maio de 2021 só un 6,2% de denuncias ao 016 eran
de familiares das vítimas).

Os maltratadores seguen soltos, impunes nunha sociedade que só os acusa cando xa quitaron a vida á súa parella, ex
parella, ou aos seus fillos e fillas. Aí xa se chega tarde. Non son inocentes que nun momento dado perden a razón e
non saben o que fan senón que o planifican e o executan perfectamente. Non poden aturar que a muller xa non estea
baixo o seu dominio e, se para que teña un sufrimento maior ten que quitarlle a vida aos seus propios fillos e fillas,
farao. 
Ninguén pode dicir que era un bo pai, como sentimos ás veces. NON!!
Un maltratador endexamais pode ser un bo pai. A violencia vicaria matou a 40 inocentes dende 2014.
A modificación legal para protexer aos menores vítimas de violencia vicaria é a nova Lei de Protección á Infancia que
entrou en vigor este xuño pasado e prevé que, nos casos de violencia de xénero, se suspenda o réxime de visitas dos
presuntos  maltratadores  se  se  dita  unha  orde  de  protección  para  a  nai  e  existen  indicios  de  que  os  menores
presenciaron o maltrato. Pero, que ocorre cando non hai denuncia de por medio?, como se coida a esa muller e aos
seus fillos e fillas? Por iso hai que apoiar a todas as vítimas de violencia machista coa seguridade de que exista un
amparo legal e social real. A moitas mulleres fáltalles seguridade e confianza porque non ven que o único camiño para
salvagardar a súa vida e a da súa descendencia é a DENUNCIA.
As mulleres continuamos a ser o obxectivo principal das frustracións de moitos homes que ven ás súas compañeiras
ou ex compañeiras como febles e doadas de controlar. No momento no que senten que perden ese control, xurde a ira,
o odio…
AS MULLERES ESTAMOS:
-FARTAS DE QUE NOS MATEN
-FARTAS DE QUE MATEN A NOSA DESCENDENCIA
-FARTAS DE TER MEDO DE SAÍR SOAS Á RÚA
-FARTAS DE QUE CUESTIONEN COMO VESTIMOS
-FARTAS DE QUE NOS DIGAN O QUE TEMOS QUE FACER E COMO
-FARTAS DE QUE NOS DIGAN QUE TEMOS QUE PENSAR E COMO

 FARTAS…FARTAS…FARTAS…PERO IMPARÁBEIS!!

E vós, estades fartos e fartas de…    

Texto 3:      Eduardo Igrexas: “Cómplice”

Un dia destes
ti e mais eu
habemos ir de compras.
Tal e como fomos
hai só uns días
en Múnic,
que se di
como se quedase
aí ó lado.
Máis no canto de mercar
un vestido para fin de ano
co que non rompe-la tradición
de pasares frío
visitarémo-la tenda
da autoestima
e a de quererse tanto

que te queiran os demais,
a tenda do descubrimento,
a tenda dos ollos abertos, a tenda onde,
pendurada na mellor das perchas
atópase a persoa.
É un paseo necesario,
un paseo para recupera-lo sorriso,
para desfacerse
dos malditos príncipes azuis
que non existen
ou son só espellismos
parvos
dunha imaxe que cremos querer.
Que queremos crer.
Que cremos crer.
Que queremos querer

